“Філолаг з маленства і назаўсёды”

Уладзімір Содаль

Содаль Уладзімір Ільіч нарадзіўся 13.11.1937  у м. Мормаль Жлобінскага раёна Гомельскай вобласці. Пісьменнік, літаратар-даследчык. Член Саюза журналістаў Беларусі і беларускіх пісьменнікаў. Сябар Рэспубліканскай Рады  “Таварыства беларускай мовы імя Францыска Скарыны”, рэдкалегіі газеты “Наша слова” і “Таварыства беларускай школы”. Сябар клуба “Спадчына” (1984). Скончыў брыгадныя курсы токараў, затым –  Мінскі педагагічны інстытут імя А.М. Горкага (1963). Працаваў загадчыкам Мормальскага сельскага клуба, электрыкам  Мурманскага сударамонтнага завода, настаўнікам беларускай мовы і гісторыі Астрашыцкага дзіцячага сухотнага  санаторыя, намеснікам галоўнага рэдактара часопіса “Мастацтва Беларусі”, рэдактарам навукова-папулярных і навучальных праграм, у тым ліку ”Роднае слова” на беларускім тэлебачанні (1979 – 2000). Адзін са  стваральнікаў праграмы “Роднае слова”. У серыі “Тэлебачанне – школе” з яго   ўдзелам створаны праграмы пра Я.Брыля, А. Пашкевіч (Цётку), Ф. Багушэвіча, П. Багрыма, Т. Касцюшку, культуру Беларусі канца ХVІІІ  – пачатку ХХ стст. Аўтар кніг “Людзьмі звацца” (1977), “Пуцявінамі Сейбіта” (1982), “Кушлянскі кут” (1990), “Сцежкі Мацея Бурачка” (1991), “Жупранская старонка” (1991), “Тут бачу свой край” (1994), “Свіранскія краскі” (1995), “Фальварак Карпілаўка” (2001) – пра сядзібу Ядвігіна Ш., “Святы той куточак фальварак Свіраны”, “Умей слухаць” (2003); фотаальбомаў “Францішак-Бенядзікт Багушэвіч” (1986), “Вінцэнт-Якуб Дунін-Марцінкевіч” (1997); навучальных дыяфільмаў “Праўдашукальнік” (пра Ф.Багушэвіча), “Дудар Беларускі” (пра В.Дуніна-Марцінкевіча), “Кастусь Каліноўскі”. Укладальнік зборнікаў твораў Францішка Багушэвіча: “Мая дудка” (1987), “Каму дудка паслушна” (1990), “Францішак Багушэвіч. Творы” (разам з Я.Янушкевічам, 1991). 
У Старадарожскім мастацкім музеі экспануюцца яго кнігі, артыкулы і нарысы ў часопісах і газетах, прысвечаныя яму творы.

Ул.І. Содаль лічыць, што менавіта доля наканавала яму звязаць сваё жыццё са словам. Невыпадкова згадкі, ці слова пра сябе самога, у часопісе “Роднае слова” (№9, 1997) да ўласнага шасцідзесяцігоддзя назваў “Філолаг з маленства”. У гэтай казцы без канца (так назваў ён гэтую форму споведзі), Уладзімір Содаль пачынае з парадокса – у школе я быў адзін з самых непісьменных. Сталы чалавек згадвае, што ніколі і не думаў стаць філолагам, і ніхто не мог уявіць сябе такое. Бо нават на першых курсах ВНУ ён дапускаў шмат памылак у пісьмовых працах. Аднак яго трымалі, бо верылі ў талент даследчыка, які прабіваўся праз каструбаватыя радкі. Акрамя таго ўжо ў тыя часы ён меў уласны стыль пісьма, які быў абумоўлены жывой нястомнай думкай. Толькі правапіс вельмі доўга адужваў.

З малых год маленькага хлопчыка цікавіла, што абазначае ягонае прозвішча, чаму адна і тая ж рэч у розных кутках Беларусі мае адметнае імя; тады ж ён адчуў прыгажосць роднай песні і казкі. Усё гэта яму прыдалося значна пазней, калі ён узяўся шчыра, апантана, цвёрда за даследаванне рэгіянальных асаблівасцей літаратуры, краязнаўства, вывучэнне і прапаганду як славутых імёнаў роднай зямлі, так і паўзабытых. Як і належыць сапраўднаму беларусу, ён доўга меркаваў, рыхтаваўся, але і працаваць пачаў упэўнена, учэпіста, нястомна і нязломна. І ўжо амаль чатыры дзесяцігоддзі вяртае нашчадкам гісторыю культуры сваёй радзімы, і саму гісторыю з яе паўзабытымі імёнамі і падзеямі.   

У гісторыі літаратуры Ул.І. Содаль вядомы перш за ўсё як даследчык беларускага прыгожага пісьменства і культуры ХІХ – ХХ с. Першае ягонае друкаванае даследаванне – кніга “Людзьмі звацца” (1977). Яна ў значнай ступені прадвызначыла далейшы напрамак творчай дзейнасці аўтара і манеру яго даследаванняў. Адштурхоўваючыся ад зусім невядомых ці малавядомых фактаў з жыццёвай і творчай дзейнасці славутых сыноў радзімы, ён стварае мастацкае апісанне канкрэтнай падзеі на шырокім нацыянальным фоне. Так, у першай кнізе ён распавёў пра зачынальнікаў беларускай літаратуры, асноўная ўвага ўдзялялася В.І. Дуніну-Марцінкевічу, Ф. Багушэвічу, народным песнярам. Гэта былі адны з першых кніг па літаратурнаму краязнаўству. Значная колькасць твораў Ул. Содаля прысвечана Янку Купале. Да стагоддзя з дня нараджэння песняра (1982) выйшла кніга нашага земляка “Пуцявінамі сейбіта”, дзе ўпершыню паказаны наш класік на шырокім фоне ландшафту краіны. Заўсёды даследчык мае свой погляд нават на звыклыя рэчы. Так, у кнізе “Тут бачу свой край” (1994) ён расказвае пра вёску Бораўцы, што зусім недалёка ад Мінска, яе ваколіцы, і яго цікавіць усё, што звязана з імем Янкі Купалы.

Аднак найбольш увагі Ул. Содаль прысвяціў даследаванню і прапагандзе спадчыны Францішка Багушэвіча. Недзе каля дзесяці кніг, брашур, альбомаў, дыяфільмаў прысвяціў наш зямляк гэтай высакароднай справе, ён стаўся адным з самых аўтарытэтных асоб у багушэвічазнаўстве. Прычым, як заўсёды, ён мае ўласную дзялянку ў гэтай высакароднай справе. Так, Ул. Содаль даследуе мясцовасць, дзе нарадзіўся вялікі паэт, яе ландшафт, людзей, народныя звычаі і абрады, мясцовую архітэктуру. У полі яго зроку маленства паэта, г.зн. перыяд, які так мала даследаваны ў літаратуразнаўстве. Як вопытны экскурсавод, Ул. Содаль вядзе свайго чытача па знакавых мясцінах і імкнецца распавесці пра адметнасці паходжання светапогляду, арыентацый Мацея Бурачка, прымусіць нашчадкаў адчуць сляды духоўнай прысутнасці вялікай асобы. У апошніх кнігах Ул. Содаль зрабіў яшчэ адзін цікавы ход. У кнігу “Умей слухаць” ён уключыў фальклорныя матэрыялы з рэгіёну бытавання Францішка Багушэвіча.

Аднак у апошні час не толькі асоба мужыцкага адваката хвалюе даследчыка. Ствараючы, нібы мазкамі, кожнай кнігай велічны партрэт заснавальніка новай беларускай літаратуры, ён не забывае і пра ягоных паплечнікаў і нашчадкаў. З ліку апошніх трэба адзначыць Зоську Верас і заснавальніка новай беларускай прозы Ядвігіна Ш., ягонага земляка, які нарадзіўся ў маёнтку Добасня Рагачоўскага павета.

Ул. Содаль актыўна выступае ў друку ў абарону роднай мовы і культуры, ён сталы аўтар на старонках беларускай перыёдыкі.
